
1. ARAU KONBENTZIOANALAK

A) Nazioarteko Tratatuaren kontzeptua, oinarrizko edukiak eta sailkapena

1969ko Vienako itunaren 2.1 artikuluan jasotzen da Tratatuen kontzeptua: Estatuen arteko akordioa, nazioarteko arauek zuzendua. Instrumentu batean edo konexoak diren bitan gauzatu daiteke, berdin izanez hauen deitura: hitzarmena, tratatua, paktua... Espainiar Zuzenbidearen barruan ere gai hau jasotzen da, eta Tratatua definitzen da 8801/1972 Errege Dekretuan (1972-3-24).


Gogoratu, 1969ko Vienako hitzarmena Estatuen arteko tratatuei buruzkoa dela, eta 1986ko Vienako hitzarmena, berriz, nazioarteko erakundeen arteko zein Estatu eta nazioarteko erakundeen arteko tratatuei buruzkoa.

* Tratatuen subjektuak.


Estatuek dira subiranotasunaren jabeak, eta horregatik hasieran pentsatzen zen soilik Estatuek zutela Tratatuak sinatzeko gaitasuna, eta horren arabera eman zen 1969ko Vienako ituna. Baina 1986ko Vienako itunean nazioarteko erakundeak ere subjektutzat hartu ziren.


Bestalde, Estatu federalen kasuan (EEBB, Alemania, Kanada...) zein konfederazioetan, bi tratatu mota ezberdindu behar dira: Estatu/federazio horren barne dauden Estatu-kideen arteko tratatuak, eta Federazioko Estatu-kideak eta kanpoko beste Estatuekiko tratatuak.


Nazioarteko Zuzenbidearen esparruan ez dira tratatutzat hartzen, baina badute eraginkortasuna, eta Estatuaren barnean aplikatzen dira. 1969ko itunera arte mantentzen zen federazioaren konstituzioan onartuz gero posiblea zela Estatu-federatuek tratatuak sinatzea, baina 1969an ahalmen hau anulatuko da.

* Idatzia izatea


Segurtasun juridikoarekin harremanetan, Estatuek bere gain obligazioak hartzen dituztenean, hauek ziurtatu behar dira. Horregatik, komeni da idatzia izatea, baina ahozkoak izan daitezke ere. 1969ko Vienako tratatuaren 11. artikuluaren arabera, tratatua ahozkoa izan daiteke ere, baina bere aplikagarritasuna ez da erabatekoa izango. Beraz, indarra idatzizkoetan jartzen bada ere, ahozkoak izan daitezke ere.

* Instrumentu (dokumentua) bakar edo konexoak diren bitan gauzatzea


Normalean instrumentu bakarra izaten da, baina posiblea da bitan egitea (adibidez, nota edo posta diplomatikoaren bidez egiten denean).

* Deitura edozein izan daiteke


Nazioarteko Zuzenbidearen eremuan ugariak dira arau konbentzionalak izendatzeko kontzeptuak: tratatua, hitzarmena... Baina izena ez da garrantzitsua, honen edukia baizik, eta Tratatuaren ezaugarriak dituen edo ez. Baldintzak betetzen dituen edo ez erabakitzeko eskuduna Nazioarteko Justizia Auzitegia izango da.

* Nazioarteko arauek zuzendu behar dute


Tratatua nazioarteko zuzenbidearen arauek gidaturiko akordioa dugu. Posiblea da bi Estatuen artean honen araberakoa ez den akordioa ematea, eta beraz ez da Tratatua izango, baina bai eraginkorra (adibidez, akordio ekonomikoak). Kasu hauetan Estatuak ez dira botere subiranoaren titular bezala aritzen, trafiko pribatuko egintza bezala hartzen dira hauek. Tratatua eta akordio pribatua bereizteko irizpideak:

+ Estatuaren borondatearen arabera. Honek ez du finkatzen Tratatua den edo ez, baina eragin badu.

+ Zeintzuk parte hartu duten arabera. Kanpo ministroa, gobernu burua edo Estatu-burua badira, Tratatuaren aurrean egon gaitezke.

+ 1969ko zein 1986ko itunetan arau orokorra jasotzen da: indarrean dauden Tratatu guztiek kide guztiak behartzen dituzte, eta obligazio hauek fede onez bete beharko dira.


Ñabardurak: egia da Tratatu guztiek efektu juridikoak sortzen dituztela, baina guztiek ez dituzte arauak sortzen. Doktrinaren zati batentzat, askotan Tratatuak ematen dira jadanik gertatu den egintza baten inguruan, eta beraz ezin dugu esan araua sortu denik. Beste sektore batek esaten du posiblea dela arauak sortzea aurretik eman den egintza baten inguruan. Gaur egun ulertzen da posiblea dela iraganeko portaerak arautzea, honela ondorio juridikoak atzeraeraginkortasunez inposatuz.


Badaude Tratatu batzuk inongo efektu araugilerik ez dituztenak, adibidez, Estatu-buru, gobernu-buru edo kanpo ministroen bileretan egiten diren deklarazioak, eduki politiko hutsa duten deklarazioetan.... Baina garbi utzi behar da hau ez dela erabat egia, ezin da hain bereizketa garbia egin. Kasu batzuetan, nahiz eta modu lauso batean, deklarazio horietatik obligazioak eratorri daitezke. Honen aurrean, Estatuen artean erabili izan da akordio ez arauzkoen (no normativo) kontzeptua, garbi utziz ez dela inongo efektu juridikorik eratortzen.


Sailkapenari dagokionez, 1969ko Vienako ituna oinarri hartuta, hiru irizpideren arabera banatu daitezke Tratatuak:

* Formaren arabera. Idatziak eta idatzigabeak

* Subjektuen arabera. Estatuen arteko Tratatua, nazioarteko erakundeen arteko Tratatua edota nazioarteko erakundeak sortzeko Tratatua, eta nazioarteko erakundea eta Estatuaren artekoa.

* Parte hartzen duten subjektu kopuruaren arabera, aldebiko tratatuak eta tratatu aldeanitzak. Azken hauek bitan banatzen dira: tratatu aldeanitz orokorrak eta murritzak. Orokorrak izango dira edozein Estaturi irekitakoak; murritzak, berriz, mugatuak (adibidez, Europear Batasunekoa).

B) Arau konbentzionalek nazioarteko ordenamenduan duten funtzioa

* Nazioarteko ordenamenduak Estatuei euren arteko harremanak arautzeko ahalmena ematen die. Ondorioz, Estatuek euren botereak Tratatuen bitartez mugatu edo aldatzeko aukera izango dute. Garbi geratu behar da beti muga bat egongo dela: ius cogens izaerako arauak, edota egiturazko printzipioak.


* Estatuen arteko elkarbizitza baketsua sustatzea. Tratatuek kooperazioari laguntzeko balio dute.

2. ARAU KONBENTZIONALEN ERATZE-PROZESUA: TRATATUGINTZA

A) Tratatugintzarako prozesuaren faseak

Bi eremu ezberdinetan arautzen da: nazioarteko eremuan (1969 eta 1986ko itunetan nagusiki); eta barne eremuan, hau da, Estatuen barneko ordenamenduek eraentza bat ezartzen dute (eskuduntza...). Eraentza honen helburua Estatuaren borondatearen eratzea arautzea da. Honen ondorioz, gerta liteke barne-eremuan ematen den arau bat urratzen den kasuan nazioarteko eremuko Tratatu hori deuseztatzeko kausa bat ematea. Faseak:







+ Negoziaketa

- 1. Fasea. Hasierako gunea,
+ Onartzea

hiru azpifasekin


+ Kautotzea







+ Adostasuna

- 2. Fasea



+ Indarrean sartzea







+ Depositoa







+ Argitarapena


Fase aniztasun honen ondorioz, Estatuen parte hartzea ezberdina izaten da, ez baitute fase guztietan parte hartzen. Honela, testuaren eraketan nahiz onartzean parte hartzen dutenak Estatu negoziatzaileka izango dira; aldiz, Tratatuaren edukiarekin soilik behartu direnak, Estatu kontratanteak. Tratatua ezargarri zaien Estatuei Estatu-partaide deitzen zaie.


Tratatugintzan ezinbestekoa izango da fede onaren printzipioa jarraitzea. Hau dela-eta, obligazio batzuk sortzen dira Estatuekiko. Alde batetik, fede onean oinarrituko da hauen jarrera negoziazioan, eta negoziazioak aurrera darraien artean ezingo dute Tratatua kaltetuko duen ekintzarik burutu. Tratatu indarrean sartzen den bitartean ere, ezingo da honen helburu edo objektua zapuztu.

B) Estatuaren ordezkaritza tratatugintzarako prozesuan

Tratatuak ordezkaritzaren bitartez burutzen dira, eta beraz eragina izango du honen eraentza nazionalak, zehaztuz nortzuk izango diren eskudunak negoziatzeko, eta zeintzuk izango diren negoziazio hori zuzendu eta baimenduko dutenak.


Orokorrean, Tratatugintzarako prozesu honetan organo eskuduna botere exekutiboa izaten da, eta bereziki Estatu buruari dagokio, kanpo boterearen ahalmen bezala. Estatu buruak delegazioaren bitartez eskuduntza hau gobernu-buruari luzatu diezaioke, eta honekk subdelegazioaren bitartez ministrariari (kanpo ministrariari).


1969ko Vienako itunaren 7. artikuluak ordezkaritza finkatzeko bi irizpide zehazten ditu: ordezkapen zehatz edo berarizkoa (kasu konkretu bakoitzean uste izango da eskuduna dela botere oso eta baliozkoak aurkezten dituenak; dokumentu hori ematea kanpo arazoetako ministrariari dagokio, Estatu-buruaren izenean arituz; dokumentu horretan agertuko dira ordezkapenaren gorabeherak), eta ordezkapen tazitoa, aurrekoaren subsidiarioa dena (Estatuen praktikatik eratorri behar da; behin eta berriz errepikatzen bada kargu beraren bidez ordezkatzea, ez da beharrezkoa izango delegazio espresua etengabe ematea). Badira pertsona batzuk botere dokumentuak behar ez dituztenak: Estatu-burua, Gobernu-burua eta kanpo arazoetako minstroa.


Delegazioaren ausentziaren kasuan (ordezkariak delegazioa jaso ez badu, eskuduna ez bada), honek egindako ekintzek ez dute eraginkortasunik izango, baina gerora begira Estatuak horren lana konbalidatu ahal izango du.


Eskuduntzaren murrizpen espezifikoen kasuan (ahalmena osoa ez denean, muga zehatzak baditu), murrizpenak ez badira errespetatzen, gainontzeko Estatuen ordezkariek ez betetze honen berri aurretik baldin badakite, bertan adostasunaren bizioa edo akatsa emango da, eta ondorioz egintzaren nulitatea ekar dezake. Baina hirugarren Estatuek ez badute murrizpen hau ezagutzen, ez da deuseza (nulua) izango, deuseztagarria baizik (anulablea), eta baliozkotua ahal izango da.


Espainiar Zuzenbidearen kasuan, negoziazioa ministro kontseiluak adostu behar du, kanpo arazoetako ministroaren eskariz. Azken organo hau izango da negoziazioan presente egongo dena, edota honen ordezkaria. Tratatuak jorratzen duen gaiaren arabera, posiblea izango da eztabaidan beste ministrari batek parte hartzea (adibidez, zerga gaiak badira, Ogasun Publikoko Ministroak).

3. TRATATU BATEN TESTUAREN NEGOZIAKETA, ONARPENA ETA KAUTOTZEA

A) Tratatuaren negoziaketa

* Publizitatearen debekua. Printzipioz, Tratatu baten negoziazioa ez da publikoa izango, eta honek dirauen bitartean, aspektu batzuei dagokienez publizitatea ematea debekatua egongo da. Debeku hau ez betetzeak santzio penalak ekar ditzake. Negoziazio honek askotan konferentzia itxura hartzen du. Kasu hauetan eta nazioarteko erakundeen baitan negoziaketa horiek ematen direnean, debeku hau ez da aplikatuko, izaera publikoa baitute negoziaketek.


* Estatuko ordezkariek euren Estatuko agintari eskudunek emandako jarraipideak bete beharko dituzte; Espainiaren kasuan, ministro kontseiluaren baimena eta kanpo arazoetako ministroaren instrukzioa.


* Fede onaren printzipioa jarraitzea.

B) Tratatu testuaren onartzea

* Estatuen arteko tratatuen kasuan. Onartzearen definizioa: Tratatuaren garapenean parte hartu duten Estatuek testuaren gaineko akordioa adierazteko burutzen duten egintza.  Definizio honek erreferentzia egiten die aldebiko tratatuei eta aldeanitzeko tratatu murriztuei, 1969ko Vienako itunaren 9. artikuluan esaten delako onespena Estatu guztien adostasunarekin lortuko dela (aho-batez). Baina aldeanitzeko tratatu orokorren kasuan, aho-batasun hau ez da lortzen (2/3ko gehiengoa eskatzen da, parteek beste erregelarik onartu ezean).


* Nazioarteko erakundeen artean. 1969ko Vienako itunaren 5. artikuluaren arabera, erakundeko erregelamenduan galdatutako gehiengoaz erabakiko da.


* Nazioarteko erakunde eta Estatuen arteko Tratatuen kasuan, 1986ko Vienako itunean arautzen da. Hau bi terminoetan jasotzen da: onarpena Estatu zein erakunde guztiek egin beharko dute, baina onarpen hori nazioarteko konferentzia edo hitzarmen batean ematen bada, kasu horretan parte hartzaileek erabakiko dute prozedura. Erabakitzen ez bada, 2/3ko gehiengoa aplikatuko da.

C) Tratatu testuaren kautotzea

Kautotzearen bidez onartu den testua autentifikatu egiten da: testu konkretu hori zuzena eta egokia dela esatea. Egintza honen bidez testu hori behin betiko finkatzen da; ondorioz, ezingo da aldatu. Kautotzearen definizioa 1972/03/24ko dekretu batean aurkitzen dugu. 


1969ko Vienako itunak 10. artikuluan kautotzeko prozedura ezberdinak jasotzen ditu, aldeanitzeko tratatuei zuzenduak. Estatu negoziatzaileek erabaki beharko dute kautotze hori nola egin, hau tratatuan bertan nahiz tratatutik kanpo jaso daitekeelarik. Alde negoziatzaileek aurrikuspenik egin ezean, 3 aukera daude: sinadura, “ad referendum” sinadura (momentuan egin, baina gero konfirmatu), edo errubrika.


Nazioarteko erakunde baten barruan onartzen diren tratatuetan aurrekoez gain beste prozedura berri batzuk aurrikusten dira: erakundearen organoak hartutako ebazpenaren bidez, edota organoaren lehendakariaren sinaduraren bidez. Hala ere, erakunde bakoitzak bere prozedura ezar dezake, honek lehentasuna duelarik, eta ondoren zuzenbide komuna aplikatuko da.

D) Espainiako ordenamendu konstituzionalaren arauak

Espainiar konstituzioak tratatuei buruzko zenbait aurrikuspen egiten ditu. Honela, organu partehartzaileei dagokienez, hasierako fasean organo eskuduna Gobernua izango da, K 97 artikuluaren arabera organo hau delako administrazioa, funtzio exekutiboa eta kanpo politika zuzenduko duena. Ondorioz, gobernuaren ahalmena izango da ministro-kontseiluaren bitartez negoziazio fase bati hasiera ematea, eta hiru momentu hauetan Estatua ordezkatuko duen pertsonari jarraibideak ematea kanpo arazoetako ministroaren bitartez.


Hemen bi kasu berezi aztertu behar dira: erregearen papera, eta erkidego autonomoen partehartzea. K 56.1 artikuluak adierazten du erregea dela Estatu-burua, era beraz Estatuaren ordezkari nagusia. Erregea, ordea, konstituzioa eta legeen menpe geratzen da, eta hauek ezarritako funtzioen menpe. Bestalde, autonomi-erkidegoen partehartzeari dagokionez, K 149.1.3 artikulua aztertu behar dugu, zeinak dioen nazioarteko harremanak Estatuaren eskuduntza esklusiboa direla. Hasiera batean Auzitegi Konstituzionalak oso interpretazio hertsia egiten zuen erkidego autonomoen partehartzeari buruz; 37/1989 Auzitegi Konstituzionalaren Epaian (AKE), uztailaren 20koa, tratatuak egiteko eskuduntza Estatuarena zela esan zuen. 165/1994 epaian, maiatzak 26koa, aurretik esanikoa ñabarduko du, erkidego autonomoei kanpo proiekzio bat emanez, oso eremu txikian bada ere. Honela, erkidego autonomoek intentsitate ezberdineko partehartzea izango dute euren Autonomi Estatutuei begiratuz, Espainian bi partehartze mota bereizten direlarik:

- Informazio klausulak. Adibidez, Gernikako Estatutuaren 20.5 artikuluaren arabera, Eusko Jaurlaritzak eskubidea izango du informazioa jasotzeko tratatu batek Eusko Autonomia Erkidegoaren gaiak ukitzen dituenean. Autonomi erkidegoek informazioa jasotzeko eskubide soila izango dute, besterik ez.

- Nazioarteko tratatuetan negoziazio eskaera. Honen adibidea Galizako Estatutuaren 7.2 artikulua dugu. Honen arabera, Galizako Xuntak aukera izango du gobernu estatalari eskatzeko komunitate galiziarrak dauden beste Estatu batzuekin tratatu bat burutu dezan.


Bi klausula hauen arteko diferentzia euren obligaziozkotasunean dago: informazio eskaeraren kasuan obligazio bat ezartzen zaio Estatuari, hau da, erkidego autonomoek galdagarria den eskubidea dute; bigarren kasuan, aldiz, gobernuak nazioarteko tratatua burutzeko erabakia diskrezionalki hartuko du, hau da, nahi badu.


Gorte Orokorren papera. K 66.2 artikuluaren arabera, Gorte Orokorrek ahalmena izango dute tratatu baten negoziazioaren prozesua kontrolatzeko. Kontrol hori bi eratan emango da: zentzu orokor batean negoziatzen diren eta negoziatzen ez diren gaien kontrola, eta zentzu partikularrean negoziazio konkretu hori nola eramaten den. Azken kasu honetan, konstituzioaren V. Tituluan kontrolerako hainbat iharduera aurrikusten dira: informazio eskaera, interpelazioa, legezko proposamena, eta abar.


Erreferenduma eta herri-ekimena. K 87.3 artikuluak nazioarteko izaera duten gaiak herri-ekimenetik kanpo uzten ditu. K 92 artikuluak ahalbidetzen du garrantzia handiko gaiak (nazioarteko gaiak barne) erreferendum baten pean jartzea; hala ere, honek izaera kontsultiboa izango du.

